
Ein gweledigaeth i Gymru
Mae gan y Blaid Werdd gynlluniau i roi Cymru ar waith unwaith eto mewn modd sy’n bodloni ac sy’n ystyrlon. Yr hyn yr ydym wedi ei weld dros y flwyddyn ddiwethaf yw economi mewn trafferthion, torri swyddi ac erydu pensiynau a chynilion. Mae ein ‘Bargen Werdd Newydd’ yn cynnig agwedd newydd radical i ddod â sicrwydd swyddi, sefydlogrwydd economaidd a chynaliadwyedd amgylcheddol.
Mae pleidiau eraill yn gwneud addewidion pitw i roi cychwyn ar economi Werdd, ond yn parhau â ‘busnes fel arfer’ gyda’r un cwmnïau byd-eang a fu’n rhannol gyfrifol am greu’r argyfyngau economaidd ac amgylcheddol. Byddai ein Bargen Werdd Newydd  yn troi hyn ben i waered, gan greu 50,000 o swyddi cynaliadwy, a ffurfio craidd ein trawsnewidiad o Gymru i fod yn economi decach, mwy ffyniannus.

Rhaid i degwch fod yn ganolog i’r newid hwn. Mae ymchwil wedi dangos bod cymdeithasau mwy cyfartal yn gwneud yn well, ac mai cydraddoldeb yw’r brif ffordd at gymdeithas well i bawb, cyfoethog a thlawd. Anghydraddoldeb a hunanoldeb a achosodd yr argyfyngau ariannol ac amgylcheddol yr ydym yn byw gyda nhw heddiw ac maen nhw wrth wraidd nifer o broblemau cymdeithasol. Dim ond y Gwyrddion sydd o ddifrif ynglŷn â dod ag anghydraddoldeb rhemp, dadreoleiddio ac economeg laissez-faire i ben. Mae’r Gwyrddion wedi deall gwersi’r argyfwng ariannol, ac yn gwybod beth i’w wneud ynglŷn â hynny.
Mae’r Blaid Werdd hefyd yn deall bod angen economi un-blaned arnom ni. Mae hyn yn golygu mai dim ond yr adnoddau sydd ar gael i ni y dylem eu defnyddio, gan sicrhau dyfodol diogel a llewyrchus i’n plant. Mae gwleidyddion wedi methu rheoli’r gorddefnydd o adnoddau, gan ddefnyddio mwy, yn systematig, nag y bydd y blaned yn gallu ei atgyflenwi yn ystod ein bywydau. Mae’n ymddangos y bydd y polisïau anghynaladwy hyn yn creu problemau anferth ar gyfer cenedlaethau’r dyfodol wrth i adnoddau allweddol ddirwyn i ben ac wrth i effeithiau newid hinsawdd ddod i’r amlwg.
Ein hamcanion allweddol:

· Amddiffyn gwasanaethau cyhoeddus hanfodol – Dirwasgiad neu beidio, ein hysgolion, ysbytai a chludiant cyhoeddus sy’n dod yn gyntaf; ddylen ni ddim gorfod talu am gamgymeriadau’r bancwyr.

· Creu 50,000 o swyddi yn yr economi carbon isel, gan fynd i’r afael â newid hinsawdd a thlodi tanwydd trwy inswleiddio’n cartrefi, datblygu ynni adnewyddadwy a chludiant cyhoeddus.

· Cefnogi ein busnesau lleol – Mae angen ffafrio busnesau lleol yn hytrach na chwmnïau amlwladol a busnesau mawr.
· Ynni glân diogel, dim niwclear – Fe allwn ni gael ein hynni i gyd o ffynonellau adnewyddadwy glân, does dim angen ynni niwclear peryglus arnon ni.

· Ariannu ysgolion yn decach – Gweithio i sicrhau bod arian sy’n cael ei glustnodi ar gyfer ysgolion yn cael ei basio ymlaen gan awdurdodau lleol, gan gynyddu’r gyfran o’r 75% presennol i 90%.

· Gwneud y gadwyn fwyd yn un lleol, gan gynnwys cymorth i ffermydd bychain, marchnadoedd ffermwyr, cynlluniau bocsys fferm a mentrau cydweithredol mewn perchnogaeth leol.

· Dilyn arweiniad yr Alban drwy ystyried cyflwyno gofal cymdeithasol am ddim i’r henoed. 

Economi
Adeiladu Economi Gymreig Gref: Arwain y Ffordd yng Nghymru
Mae gan y Blaid Werdd gynlluniau i roi Cymru ar waith unwaith eto mewn modd sy’n bodloni ac sy’n ystyrlon. Mae mor amlwg nad yw busnes fel arfer yn gweithio. Mae’n rhaid i ni adeiladu economi a chymdeithas gynaliadwy, neu fel arall does dim dyfodol i neb. 

Am flynyddoedd, mae Cynulliad Cenedlaethol Cymru wedi dilyn strategaeth economaidd o ddenu mewnfuddsoddiad. Mae’r symudiad tuag at farchnad fyd-eang fwyfwy anatebol yn bygwth swyddi, sgiliau gweithwyr a’r amgylchedd. Mae mewnfuddsoddiad mor hawdd i’w golli ag yw’n anodd i’w ennill, gyda chynhyrchu erbyn hyn yn symud yn gynyddol i wledydd cyflogau isel. 

Mae’r Blaid Werdd yn credu y dylen ni ddod â’r meddylfryd ymbiliol hwn tuag at fuddsoddwyr byd-eang i ben – gan symud cymorth grant oddi wrth gorfforaethau amlwladol tuag at fusnesau cynaliadwy Cymreig bach a chanolig eu maint.
Gyda’r argyfwng economaidd yn dod â diweithdra a thlodi cynyddol, mae buddsoddi yn hanfodol. Ond rhaid i ni hefyd wneud newidiadau tymor hir pwysig: symud tuag at economi ddi-garbon, oddi wrth yr obsesiwn â thwf er mwyn twf, a thuag at gymdeithas fwy cyfartal. 

Mae cyfalafiaeth y casino wedi dod yn bwysicach na gwneud pethau a darparu gwasanaethau. Mae tai wedi dod yn fuddsoddiadau hapfasnachol yn hytrach na llefydd i fyw.

Rydym ni’n credu mai dim ond y polisïau canlynol fydd yn rhoi’r economi deg, sefydlog a chynaliadwy sydd gymaint o’i hangen arnom: 

· Buddsoddi yn yr economi werdd nawr. Os yw’r sector preifat yn gweithredu’n rhy araf neu ar raddfa annigonol mewn sectorau allweddol penodol fel cynhyrchu ynni, rhaid i’r llywodraeth ddangos y ffordd.

· Cefnogi ffyrdd newydd dyfeisgar o fuddsoddi yn yr economi werdd, trwy gynyddu pwerau ariannol y Cynulliad.
· Amddiffyn gwasanaethau cyhoeddus sylfaenol, sef sail cymdeithas deg. Bydd toriadau i iechyd ac addysg yn taro’r tlotaf a’r mwyaf bregus gyntaf. Rhaid i ni helpu’r pensiynwyr a’r plant tlotaf yn benodol.
· Gwrthdroi polisi Llywodraeth y Cynulliad o ddim ond rhoi benthyciadau i Fusnesau Bach a Chanolig eu Maint tra’n rhoi grantiau i gorfforaethau mawr.
Amddiffyn gwasanaethau cyhoeddus hanfodol 
Gallai torri buddsoddiad nawr, fel y mae’r Llywodraeth Geidwadol/Dem-Rhydd yn bwriadu, achosi i ddiweithdra gynyddu allan o reolaeth ac arwain at ddirwasgiad dwbl. Mae’r Blaid Werdd yn gwrthwynebu’r toriadau.  

Yn lle hynny, dylem fod yn gofyn i’r bobl a achosodd yr argyfwng a’r rhai sy’n elwa o ddinistr amgylcheddol i dalu rhywbeth yn ôl. Byddai hynny’n golygu trethu’r sector ariannol, diwydiant sy’n llygru, hedfan a busnesau mawr. Byddai hefyd yn golygu cosbi noddfeydd treth a ffurfiau eraill o osgoi treth yn llym. 
Byddai’r Gwyrddion yn y Cynulliad yn gwrthwynebu toriadau sydd wedi’u pasio i lawr o San Steffan ac yn gweithio i sicrhau bod gan Gymru economi gynaliadwy, wedi’i hariannu gan y rhai all fforddio talu. 
· I amddiffyn gwasanaethau cyhoeddus byddem yn gweithio gyda llywodraeth leol ac undebau llafur i amddiffyn swyddi ac osgoi diswyddiadau gorfodol.

Codi cyllid ychwanegol
Byddwn yn rhoi blaenoriaeth i ganfod modd o godi cyllid ychwanegol i amddiffyn gwasanaethau cyhoeddus a datblygu’r isadeiledd ar gyfer yr economi carbon isel:


· Byddem, fel mater o frys, yn ceisio aildrafod telerau fformiwla Barnett er mwyn sicrhau ei fod yn cydnabod gwir anghenion Cymru.
· Byddwn yn dadlau dros roi pwerau benthyg i’r Cynulliad, fel y gall Cymru fuddsoddi mewn swyddi ac isadeiledd yn ôl y galw.

· Byddem yn ceisio creu sefydliad nid-er-elw a allai ryddhau bondiau i ariannu buddsoddiad mewn isadeiledd.
· Cyflwyno rhwydwaith o fanciau cymunedol lleol, a fydd yn darparu, ymysg pethau eraill, ffynhonnell newydd o arian ar gyfer busnesau bach.

Busnesau bach
Hybu amrywioldeb.
Byddem yn: 

· Newid ffocws cymorth ariannol tuag at anghenion busnesau lleol, bach a chanolig eu maint, yn hytrach na cheisio denu mewnfuddsoddiad oddi wrth gwmnïau amlwladol tramor. Yn benodol byddem yn lleihau cyfraddau ymhellach ar gyfer busnesau bach.

· Ymwneud â busnesau lleol i gael gwybod pa gymorth sydd ei angen arnynt, a sicrhau bod y gwasanaethau hynny’n cynnig cysondeb, yn hytrach na newid parhaus.  Hybu ailstrwythuro cadwyni cyflenwi lleol rhwng y sectorau cyhoeddus a phreifat. Cynyddu cynhwysiant cwmnïau lleol mewn tendro sector cyhoeddus.
· Sicrhau bod pob datblygiad manwerthu a phreswyl, beth bynnag eu maint, yn cynnwys llefydd ar gyfer busnesau lleol a bach sy’n tyfu.

· Rhoi cymorth i fusnesau bach ymdopi â rheoleiddio a darparu cyngor unigol ar effeithiolrwydd ynni.

· Mae busnesau gwledig wedi dioddef yn arbennig oherwydd y codiadau ym mhris tanwydd. Byddem yn canfod ffyrdd o roi cymorth i gwmnïau bach ymdopi â phrisiau tanwydd sy’n cynyddu.
· Hybu dewisiadau amgen i’r economi arian gystadleuol – cefnogi systemau Cynlluniau Cyfnewid Lleol, cwmnïau cydweithredol, mentrau cymunedol, ymddiriedolaethau datblygu, ac undebau credyd, fel ffyrdd o adeiladu economïau lleol a sicrhau bod arian yn cael ei wasgaru’n lletach ymhlith ein cymunedau.

Gwaith a swyddi
Gweithio er mwyn byw, nid byw er mwyn gweithio.
Mae’r colli swyddi sydd wedi dod gyda chamreoli model economaidd anghynaladwy yn wastraff gwarthus o dalent ac uchelgais, ac wedi troi bywyd yn frwydr ddyddiol i lawer o filoedd o bobl yng Nghymru. 

Wrth i benaethiaid y banciau barhau i bocedu eich arian chi ar ffurf bonysau nad ydynt yn eu haeddu, mae ffatrïoedd, cwmnïau a ffermydd yn cael eu gorfodi i ddiswyddo rhagor o weithwyr bob dydd, wythnos a mis. 
Rhaid i hyn ddod i ben. Ein blaenoriaeth fawr a phwysicaf yw creu swyddi a llefydd hyfforddi a fyddai’n mynd i’r afael â phroblemau amgylcheddol yn ogystal â diweithdra. 

Byddai’n cynnwys pecyn o fesurau a ddisgrifir yn y maniffesto hwn, gan gynnwys hyfforddiant i’r gweithlu, buddsoddi mewn ynni adnewyddadwy, cludiant cyhoeddus, inswleiddio, tai cymdeithasol a rheoli gwastraff. Byddem hefyd yn: 

· Datblygu strategaeth swyddi gwyrdd y Cynulliad, gan sicrhau ei bod yn cyrraedd ei gwir botensial. Mae’r Blaid Werdd yn amcangyfrif y gellid creu 50,000 o swyddi yn yr economi carbon isel yng Nghymru.
· Cynnig hyfforddiant Gwyrdd i’r gweithlu, gan gynnwys cyrsiau hyfforddi ar gyfer swyddi mewn arbed egni ac ynni adnewyddadwy, gyda chyrsiau trosi wedi’u hariannu gan grantiau ar gyfer peirianwyr medrus o ddiwydiannau eraill. 
· Gwella ac ehangu’r Rhwydwaith Dechrau’n Deg. Mae Dechrau’n Deg wedi gwneud gwahaniaeth gwirioneddol i fywydau rhai o’n plant tlotaf.

· Gwerthfawrogi ac amddiffyn gofalwyr a gwirfoddolwyr.

· Cefnogi symudiadau tuag at ddemocratiaeth yn y gweithle a sicrhau bod gweithwyr a chyn-weithwyr yn rheoli eu cronfeydd pensiwn.

· Cefnogi rôl ehangach i fentrau cyd-weithredol. 

	


  

  

Amgylchedd

Newid hinsawdd
Y caneri yn y pwll glo.
Roedd glowyr yn arfer mynd â chaneri i lawr i’r pyllau gyda nhw i chwilio am nwyon gwenwynig. Roedden nhw’n rhoi rhybudd ymlaen llaw o broblemau i ddod. Dyna yw newid hinsawdd heddiw – bygythiad yn ei hunan i’n goroesiad ni fel rhywogaeth a rhybudd o gwymp ecolegol mwy cyffredinol. 

Mae’r dystiolaeth o Copenhagen a Cancun yn awgrymu nad yw llywodraethau prif ffrwd wedi sylweddoli natur a graddfa’r newidiadau sydd eu hangen, o fuddsoddiadau anferth mewn arbed ynni, i dechnoleg ac isadeiledd gwyrdd, i drosglwyddo cyllid i wledydd sy’n datblygu. Yma yng Nghymru, mae Llywodraeth y Cynulliad wedi dweud y gallwn ni gynhyrchu ein trydan i gyd o ffynonellau adnewyddadwy, ond yn ddiweddar rydym wedi methu cwrdd â’n targedau ar gyfer cynhyrchu adnewyddadwy.
Mae’r newid hinsawdd a achosir gan ddyn yn fygythiad hollol newydd i'n lles ni. Ond dim ond y Blaid Werdd sy’n deall mai dim ond un arwydd yw hyn o’r straen y mae ein heconomïau a’n ffordd o fyw yn eu rhoi ar yr amgylchedd. 

Gan gadw hyn mewn cof, byddem yn gosod targed i’r Cynulliad o leihau allyriadau CO2 o 10% y flwyddyn ar lefelau 1990, gyda’r nod tymor hir o leihau allyriadau o 65% erbyn 2020 a 90% erbyn 2030. Nid yw’r targed presennol o 3% mewn meysydd datganoledig yn agos at fod yn ddigon. 

Bydd pleidiau gwleidyddol eraill yn eich harwain i gredu mai problem ynysig yw hon. Ond dyw hynny ddim yn wir. Mae’n arwydd o’r hyn sydd i ddod os nad ydym yn rhoi trefn ar y blaned sy’n gartref i ni. O ganlyniad, mae ein maniffesto ni yn mynd i’r afael â newid hinsawdd a niwed amylcheddol drwyddi draw, fel rhan o broblem systemig ehangach.
Yn yr hinsawdd economaidd presennol mae’n hawdd i’r prif bleidiau gwleidyddol ymddangos yn wyrdd wrth i gynlluniau niweidiol i’r amgylchedd gael eu gohirio am resymau ariannol. Rydym yn poeni y gallai cynlluniau fel ffordd liniaru’r M4 a’r Parc Busnes Rhyngwladol yng Nghyffordd 33 gael eu hatgyfodi pan fydd y sefyllfa ariannol yn gwella. Bydd y Gwyrddion yn y Cynulliad yn parhau i gynnig gwrthwynebiad egwyddorol i gynlluniau o’r fath.
Ynni
Lleihau’r galw, sicrhau’r cyflenwad.
Byddem yn: 

· Sicrhau bod system fonitro gydlynol wedi ei sefydlu i’w gwneud yn bosibl asesu yn erbyn targedau lleihau allyriadau.
· Blaenoriaethu’r tair G: Gwaredu, Gostwng, Gweddnewid. Yn gyntaf cael gwared â’r galw’n llwyr lle bo hynny’n bosib (e.e. trwy atal y gweithgaredd carbon dwys yn llwyr, neu drwy dechnoleg wirioneddol ddi-garbon); yna gostwng y galw (e.e. trwy fesurau effeithlonrwydd ynni); yna newid i ynni adnewyddadwy am ba bynnag alw am ynni sydd ar ôl.

· Nid yw’r sector preifat wedi ymateb i her ynni adnewyddadwy gyda digon o egni a buddsoddiad. Byddem yn cyflwyno rhaglen o fuddsoddi uniongyrchol gan y Llywodraeth mewn cynhyrchu ynni o wynt a ffynonellau adnewyddadwy eraill, gan greu swyddi mewn gosod a chynhyrchu’r offer.

· Mynnu bod pob cynllun datblygu sylweddol a chais cynllunio yn dangos sut y byddan nhw’n cyfrannu at dargedau lleihau carbon.

· Gosod rheoliadau adeiladu i fynnu safonau ynni rhagorol ar system o bwyntiau, a fydd yn cynnwys egni wedi’i ymgorffori yn y deunyddiau adeiladu, ynni a ddefnyddir wrth adeiladu, defnydd o ynni yn yr adeilad, cynhyrchu ynni ar y safle a defnydd o rwydweithiau dosbarthu gwres.
· Cyflwyno rhaglen inswleiddio cartrefi am ddim i bob cartref sydd ei angen, gyda blaenoriaeth i bensiynwyr a’r rhai sy’n byw mewn tlodi tanwydd, gyda’r nod o inswleiddio 40,000 o gartrefi bob blwyddyn.

· Cyflwyno safonau gofynnol ar gyfer ynni adnewyddadwy ar dai, adeiladau masnachol a chyhoeddus sy’n cael eu codi o’r newydd.
· Anelu at gael tua hanner ein hynni o ffynonellau adnewyddadwy erbyn 2020 a sicrhau bod allyriadau o gynhyrchu pŵer yn cyrraedd dim erbyn 2030.

· Cael gwared ag ynni niwclear yn raddol a gwrthwynebu unrhyw bwerdai niwclear newydd. Atal unrhyw fuddsoddiad pellach mewn pwerdai glo newydd.

· Annog gwres adnewyddadwy a gwres a phŵer cyfunedig trwy helpu cynghorau i ddatblygu rhwydweithiau dosbarthu gwres mewn ardaloedd trefol addas. Gweithio i gynyddu’r defnydd o fio-nwy o ffynonellau organig megis gwastraff amaethyddol a charthion, gan weithio gyda’r cwmnïau dŵr i adeiladu gorsafoedd treulio gwastraff.

· Cyflwyno polisïau cynllunio cryfach i gefnogi cynlluniau ynni gwynt, llanw, tonnau, solar a geothermal.
Gwastraff 
Atal, ailddefnyddio – a dim ond wedi hynny – ailgylchu.
Rhaid i’r llywodraeth ddarparu’r isadeiledd i’w gwneud hi’n hawdd i wneud y peth iawn. 

Byddem yn: 

· Anelu at gynyddu lefelau ailgylchu i 70% erbyn 2015 fel cam tuag at system o ddim gwastraff erbyn 2030. Y Llywodraeth sy’n darparu’r isadeiledd, a’r bobl sy’n gwneud yr ailgylchu. 

· Gwrthwynebu llosgi gwastraff, ond annog compostio domestig. Annog defnydd o drin gwastraff cynaliadwy megis treulio anaerobig gan adfer ynni. 

· Byddwn yn trethu deunyddiau pacio diangen er mwyn lleihau’r defnydd ohonynt. 

· Cyflwyno blaendal fel sy’n bod yn yr Almaen ar boteli, caniau ayb. i annog ailddefnyddio deunyddiau pacio. Mae ailddefnyddio deunyddiau pacio yn gwneud y gadwyn gyflenwi yn un lleol, gan leihau teithiau bwyd a chreu swyddi lleol. 


Bwyd a ffermio
Bwyd a hamdden iach a fforddiadwy.
Byddem yn: 

· Gwneud y gadwyn fwyd yn un lleol, gan gynnwys cymorth i ffermydd bach, marchnadoedd ffermwyr, cynlluniau bocsys fferm a mentrau cydweithredol mewn perchnogaeth leol.

· Cadw Cymru’n rhydd o gnydau wedi eu haddasu’n enynnol (GM) a gwrthwynebu ymgeisiau gan lywodraeth y DG i wanhau’n statws dim GM ar lefel Ewropeaidd.
· Gweithio i fesur a lleihau effaith ein defnydd o gig a chynhyrchion llaeth, tra’n cydnabod bod gan bori traddodiadol cylchdroadol botensial i storio carbon yn y pridd.

· Gwella sgiliau bwyd trwy annog ysgolion i gael plant i gymryd rhan mewn tyfu, paratoi a choginio bwyd.

· Lleihau goruchafiaeth y cadwyni archfarchnadoedd trwy ystod o fesurau, megis: 

· Gorfodi cyfyngiadau cynllunio ar ddatblygiadau newydd ar gyrion trefi, a gofyn am daliadau parcio ar gyfer meysydd parcio preifat gydag eithriadau i’r anabl.

· Mynnu bod 50% o arwynebedd llawr ym mhob datblygiad manwerthu newydd yn lle fforddiadwy ar gyfer busnesau bach lleol.

· Cynnwys polisïau clir ar gynaladwyedd i alluogi awdurdodau cynllunio i roi blaenoriaeth i gwmnïau a ffermydd lleol.

· Gwahardd parcio manwerthu newydd mewn datblygiadau mawr, ac eithrio llefydd ar gyfer yr anabl. 
· Darparu llawer mwy o randiroedd. Dylai’r mwyafrif o bobl sydd eisiau rhandir allu cael un. Dylai cynghorau ddefnyddio pwerau sy’n bodoli’n barod i glustnodi rhandiroedd newydd yn barhaol. 

· Hybu marchnadoedd lleol ledled Cymru, gan ddod â ffermwyr a defnyddwyr at ei gilydd.
· Cefnogi a gwella arallgyfeirio sy’n bodoli’n barod i gyfeiriad cynhyrchu ynni, coedwigaeth fferm a mentrau busnes bach sy’n ‘ychwanegu gwerth’.

· Gweithio gydag ASEau gwyrdd yn yr Undeb Ewropeaidd i sicrhau bod ffermio cynaliadwy yn cael lle canolog yn y Polisi Amaethyddol Cyffredin. 

· Sicrhau trosglwyddo gofalus i’r system Glastir arfaethedig, gan roi cyfle i bob fferm i gael budd ohoni a dysgu o gamgymeriadau gweinyddol y gorffennol.

Bywyd gwyllt, mannau agored a’r tirwedd
Rhaid i ni amddiffyn ein bywyd gwyllt a’n tirwedd a’u hamrywioldeb, er eu lles nhw eu hunain ac er ein lles ni. Mae aer glân, dŵr, bwyd a rheoli llifogydd i gyd yn dibynnu ar y tirwedd naturiol. 

Mae bioamrywiaeth o dan fygythiad. Mae gweithgaredd dynol yn golygu ein bod yn colli tua 30,000 o rywogaethau bob blwyddyn. Mae gennym gyfle hanesyddol nid yn unig i atal dirywiad ein hamgylchedd naturiol, ond hefyd i ddechrau dadwneud dwy ganrif o gamddefnydd. 

Byddem yn: 

· Hybu cadwraeth ar raddfa tirwedd, gan ddefnyddio diwygiad o’r system gynllunio i annog adfer gweundiroedd, coedwigoedd, corsydd a chynefinoedd pwysig eraill.
· Cadw’r defnydd o ‘safleoedd tir glas’ heb eu datblygu cyn ised ag y gellir lle bynnag y mae hynny’n bosibl drwy ailddefnyddio safleoedd sydd eisoes wedi eu datblygu ond nas defnyddir bellach.
· Gwrthwynebu gwanhau rheoliadau cynllunio, yn enwedig ar gyfer ffyrdd, rhedfeydd, llosgyddion a datblygiadau tai anaddas newydd, a sicrhau bod datblygiad cynaliadwy, yn hytrach na datblygiad economaidd yn unig, wrth galon y system gynllunio.

· Cymryd camau i sicrhau bod datblygiad yn cael ei wasgaru’n fwy cyfartal ar draws y wlad i gyd, gan leihau’r pwysau ar dai yn ardal Caerdydd yn benodol.
· Gwneud ein hamgylcheddau trefol yn fwy heddychlon, gyda llai o sbwriel, llai o sŵn, lleihad mewn llygredd golau a mwy o fannau gwyrdd. Dylai pawb fyw o fewn pellter cerdded i fan gwyrdd naturiol.

· Amddiffyn ein hamgylchedd morol yn well trwy sicrhau arferion pysgota cynaliadwy a chadw tynfad argyfwng oddi ar arfordir gorllewin Cymru.

· Lleihau’r defnydd o blaleiddiaid yn sylweddol a chyflwyno mesurau megis ‘parthau clustogi’ o amgylch caeau wedi’u chwistrellu i amddiffyn pobl yn ogystal â bywyd gwyllt.

Cymryd amddiffyn anifeiliaid o ddifrif 

Rydym yn rhannu’r byd gydag anifeiliaid eraill ac nid oes gennym hawl i’w cam drin na chymryd mantais ohonynt.   
O ganlyniad byddem yn: 

· Dod â phob ffurf o ffermio gorddwys i ben yn raddol a gorfodi safonau lles anifeiliaid llym, gan gynnwys o fewn amaeth organig. 

· Rydym yn ymroddedig i ymladd TB buchol er mwyn cefnogi amaeth, sy’n dal i fod yn asgwrn cefn economi Cymru wledig. Rydym yn cefnogi’r rhaglen frechu a argymellir gan DEFRA yn hytrach na difa aneffeithiol o foch daear. 

· Amddiffyn bioamrywiaeth ac iechyd pobl ac anifeiliaid. Byddwn wastad yn mabwysiadu’r ‘egwyddor ragofalus’ mewn perthynas ag unrhyw fanteision honedig o dechnolegau newydd megis addasu genynnol, clonio, senodrawsblaniad a nanodechnoleg.

Materion Cymdeithasol a Bywyd Bob Dydd
Tai
Hybu fforddiadwyedd a chynaliadwyedd.
Mae Llywodraeth y Cynulliad wedi methu cwrdd a’i hymrwymiadau i fynd i’r afael â galw a fforddiadwyedd. Mae ein polisïau ni wedi’u cynllunio i fynd i’r afael â’r problemau hyn.  
Byddem yn: 

· Ailddechrau buddsoddiad uniongyrchol mewn tai cymdeithasol, a fyddai hefyd yn darparu cefnogaeth i’r diwydiant adeiladu dirwasgedig.
· Diwygio Treth Cyngor trwy wneud i bobl mewn tai drutach dalu mwy a phobl mewn tai llai i dalu llai, gan ychwanegu band ychwanegol ar y pen uchaf ar gyfer y tai mwyaf.
· Codi Treth Cyngor o 200% ar gartrefi gwag ac ail gartrefi sy’n wag am y rhan fwyaf o’r flwyddyn i annog perchnogion i werthu, gosod neu fyw yn y tŷ, gan gynyddu’r cyflenwad o dai. Codi trethi ar berchnogion safleoedd masnachol nad ydynt yn cael eu defnyddio i leihau bancio tir tymor hir ac annog rhoi safleoedd ‘tir llwyd’ yn ôl mewn defnydd ar gyfer busnesau neu dai newydd.

· Rhoi mwy o hawliau i bobl ddigartref, gan roi’r un dyletswyddau ar awdurdodau lleol mewn perthynas â phobl sengl a chyplau di-blant ag sydd ganddynt ar gyfer teuluoedd, a dod â’r arfer o ddatgan pobl yn ‘fwriadol ddigartref’ i ben.

· Dod â’r hawl i brynu i ben a chyflwyno hawl i rentu. Dylai pobl sy’n wynebu anawsterau difrifol i dalu eu morgeisi ac sy’n wynebu adfeddiannu gael hawl i rentu eu tai presennol fel tai cyngor, yn debyg ond i’r gwrthwyneb i’r ‘hawl i brynu’ Torïaidd. 

· Sicrhau bod cymdeithasau tenantiaid yn wirioneddol ddemocrataidd a bod unrhyw drosglwyddiadau stoc pellach yn cael eu symud i fentrau cydweithredol.


Addysg 
Hybu dysgu cyhoeddus am ddim.
Mae addysg yn ganolog i gymunedau cryf, ac yn caniatáu lles cymdeithasol ac emosiynol, cydraddoldeb, cynhwysiant a chyfrifoldeb. Mae ysgolion angen mwy o ryddid i fframio’r cwricwlwm o amgylch anghenion a diddordebau’r bobl ifanc yn yr ysgol. 

Dylai fod pwyslais ar ddysgu disgybl-ganolog, sy’n darparu ar gyfer gwahanol arddulliau dysgu, diddordebau ac anghenion. 

Byddem yn: 

· Sicrhau bod plant yn gallu mynychu ysgol leol dda gyda pholisïau derbyn wedi’u penderfynu’n lleol ac yn berthnasol i bob ysgol.

· Gweithio i sicrhau bod arian sy’n cael ei glustnodi ar gyfer ysgolion yn cael ei basio ymlaen gan awdurdodau, gan gynyddu’r gyfran o’r 75% presennol i 90%.
· Symud yn raddol i gael maint dosbarthiadau yng Nghymru i lawr i gyfartaledd o 20 disgybl.
· Amddiffyn ysgolion llai sy’n bod yn barod a chreu rhai newydd lle bo hynny’n addas. Mae ysgolion uwchradd mawr yn benodol yn gallu creu teimlad o ddieithrwch.
· Mewn dinasoedd dylai ysgolion cynradd ddarparu ar gyfer 100 i 350 o ddisgyblion ac ysgolion uwchradd ar gyfer 600 i 1000. Mewn ardaloedd gwledig dylai ysgolion cynradd o 30 fod yn hyfyw mewn cymunedau bach. Fodd bynnag, gallai fod angen i nifer o ysgolion bach rannu adnoddau megis prifathro, arbenigwyr anghenion arbennig ac arbenigwyr pwnc. 
· Defnyddio potensial llawn adeiladau ysgolion ar gyfer defnydd cymunedol. Dosbarthiadau nos, clybiau a llyfrgelloedd ar agor trwy gydol y flwyddyn i wneud adeiladau ysgolion yn adnodd canolog i’r gymuned ehangach.
· Darparu prydau ysgol am ddim i bawb – gyda bwyd lleol neu fasnach deg ac organig (lle mae hynny’n bosib), a chyda dewis llysieuol. Bydd hyn yn annog bwyta’n iach, ymladd yn erbyn gordewdra, gwella canolbwyntio a dod â’r stigma sy’n gysylltiedig â phrydau ysgol am ddim i ben. 
· Gadael i athrawon ddysgu – rhoi mwy o ryddid i ysgolion ac athrawon dros y cwricwlwm y maent yn ei ddysgu. Cyflwyno plant i dechnolegau adnewyddadwy yn yr ysgol trwy sicrhau bod y rhan fwyaf o ysgolion yn cael y rhan fwyaf o’u hynni o ffynonellau adnewyddadwy ar y safle.

· Lle mae rhieni’n dewis addysgu eu plant gartref câi hynny ei gefnogi gan Awdurdodau Lleol, a fyddai’n gweithio i sicrhau bod pob person ifanc yn cael addysg eang ac amrywiol o safon uchel.

· Sicrhau bod gan bob ysgol gyngor ysgol â dylanwad gwirioneddol ar redeg yr ysgol, gan gynnwys strategaeth gwrth-fwlio. 

· Cael gwared â ffïoedd dysgu myfyrwyr mewn addysg uwch yn raddol i fyfyrwyr sy’n byw yng Nghymru.

Yr Iaith Gymraeg 

Mae ein polisïau i ddatblygu economïau lleol, cynaliadwy yn gam hanfodol tuag at gefnogi cymunedau Cymraeg eu hiaith. Mae economïau lleol cryf yn hanfodol i ddyfodol yr iaith Gymraeg. Mae’r Gwyrddion eisiau safonau uwch ac amrywiaeth o ddarlledu cyhoeddus Cymraeg ei iaith. Fodd bynnag, er mwyn iddi ffynnu mae’n rhaid i’r Gymraeg hefyd barhau i fod yn iaith y gweithle, cymunedau a chartrefi. 

Lle mae galw clir, byddem yn galw am ddarpariaeth drwyddi draw o addysg lefel uwch Cymraeg ei iaith a darpariaeth briodol o gyrsiau cyfrwng Cymraeg mewn colegau addysg bellach. Dylai cyrsiau Cymraeg dwys amser llawn a rhan-amser am ddim fod ar gael gyda hawl i’w mynychu heb golli budd-daliadau. Dylid monitro’r sector addysg i sicrhau bod y ddarpariaeth addysg ddwyieithog yn cwrdd â’r galw. 

Yn y Cynulliad byddai’r Gwyrddion yn pleidio:

· Hyfforddiant Cymraeg wedi ei ariannu gan y cyflogwr yn y sector cyhoeddus lle mae’r gweithwyr ei angen.

· Cefnogaeth i S4C yng ngoleuni’r ffaith ei bod yn adnodd hanfodol i siaradwyr Cymraeg a’i chyfraniad i’r diwydiant cyfryngau bywiog yng Nghymru.
· Rhoi Deddf yr Iaith Gymraeg ar waith yn y sector preifat, fel bod rhaid i gwmnïau sy’n cyflogi dros 150 o bobl mewn ardaloedd lle mae’r mwyafrif yn siarad Cymraeg sicrhau lefelau o gefnogaeth Gymraeg y cytunir arnynt gyda Bwrdd yr Iaith Gymraeg.
· Darparu cefnogaeth i annog defnydd o’r Gymraeg y tu allan i amgylchedd dysgu ffurfiol.

· Mynnu bod awdurdodau prifysgolion yn paratoi cynlluniau manwl ar bob agwedd o ddarpariaeth cyfrwng Cymraeg.

Iechyd
Adfer iechyd y genedl.
Tosturi mewn gofal iechyd ac atal salwch ddylai gael y sylw blaenaf yn ein gwasanaeth gofal iechyd.  Byddem yn: 

· Amddiffyn gweledigaeth Aneurin Bevan o Wasanaeth Iechyd Gwladol am ddim mewn perchnogaeth gyhoeddus, a rhwystro gwasanaethau rhag cael eu rheoli gan gwmnïau mewn perchnogaeth breifat. 
· Yn yr Alban, darperir gofal cymdeithasol am ddim i’r henoed. Byddem yn ymchwilio sut y gellid cyflwyno cynllun tebyg yng Nghymru.
· Datganoli cyfrifoldeb dros ofal iechyd i lywodraeth leol, sicrhau y darperir y lefelau gwasanaeth sylfaenol a chanllawiau cenedlaethol er mwyn atal loteri codau post, a gwrthwynebu canoli pellach ar y gwasanaeth iechyd.

· Cadw’r gwasanaeth iechyd am ddim – cadw prescripsiynau am ddim, ailgyflwyno profion llygaid am ddim a thriniaeth ddeintyddol gan y GIG i bawb, a sicrhau bod gwasanaeth trin traed gan y GIG ar gael yn eang.

· Gwrthwynebu gwasanaeth iechyd dwy haen. Ni ddylai ansawdd y gofal a gewch ddibynnu ar ddyfnder eich poced.

· Trin cleifion gyda pharch. Mae gan gleifion hawliau yn ogystal â chyfrifoldebau – nid cwsmeriaid sy’n gallu mynd a dod mohonynt. Dylid cydnabod eu hurddas, ond dylent hefyd drin staff y GIG â pharch.

· Rhoi’r hawl i farw gyda chymorth o fewn fframwaith haearnaidd o reoliadau, ac mewn cyd-destun argaeledd y lefel uchaf o ofal lliniarol.
· Rhoi meddyginiaethau cyflenwol sy’n gost-effeithiol ac y dangoswyd eu bod yn gweithio ar gael ar y GIG. Rhagor o ofal deintyddiol gan y GIG yn hytrach na fflworideiddo dŵr yfed yn gyffredinol.

	Mae atal yn well na iacháu …
… ac mae mwy o gydraddoldeb yn rhan o hynny
Mae’r Blaid Werdd yn credu mewn rhoi llawer rhagor o bwyslais ar atal salwch, drwy fyw bywydau iachach ac annog mwy o gydraddoldeb. Mae hyn yn dangos sut y mae ein polisïau ni, yn wahanol i bleidiau eraill, wedi eu gwau at ei gilydd yn un undod cyfan. Nid mater o wariant cynyddol uwch ar y GIG yn unig yw gwell iechyd. 
Ni allwn gael agwedd ataliol effeithiol neu gynllun tymor hir i wella iechyd, oni bai ein bod yn annog bwyta iachach, mwy o ymarfer corff, cymdeithas lle mae bywyd yn symud yn arafach a chyda llai o straen, gostyngiad sylweddol mewn difwynyddion amgylcheddol, a gwell mynediad i gefn gwlad tawel. Ac rydym yn cydnabod y cysylltiad rhwng lles meddyliol a chorfforol. 

Bydd gwneud ein cymdeithas yn fwy cyfartal yn gwella ein hiechyd, heb wario ceiniog arall ar y GIG. Mae disgwyliadau oes, marwolaethau babanod, pwysau geni isel a barn bersonol o iechyd yn waeth mewn cymdeithasau anghyfartal. Mae salwch meddwl a chaethiwed i gyffuriau yn llawer mwy cyffredin mewn gwledydd mwy anghyfartal. Mae gorbwysau yn llai o broblem mewn cymdeithasau mwy cyfartal fel Siapan ac yn waeth yn y rhai mwyaf anghyfartal fel yr Unol Daleithiau. 

Gwasanaethau Lleol

Mae ansawdd ein bywydau yn dibynnu llawer iawn ar ansawdd ein gwasanaethau lleol. 
Nid oes neb ohonom eisiau teithio milltiroedd i fynd i’r ysgol neu i weld y meddyg. Mae’n rhaid i wasanaethau fod ar gael yn hawdd. Mae hynny’n golygu bod angen iddynt fod yn hawdd a fforddiadwy i’w cyrraedd ar gludiant cyhoeddus – ac o fewn pellter cerdded mewn ardaloedd trefol. Mae hefyd yn gwneud synnwyr amgylcheddol i gael gwasanaethau lleol da. Mae llai o deithio yn golygu llai o garbon. 

Mae’n rhaid i wasanaethau fod ar gael yn hawdd i bawb sydd eu hangen. Y tlawd a’r bregus sy’n dioddef waethaf pan fyddant yn bell i ffwrdd neu’n rhy ddrud, ond mae tanseilio gwead cymdeithas a’r diwylliant cyffredin y mae gwasanaethau cyhoeddus da yn eu cynrychioli yn effeithio arnom ni i gyd. 

Mae’r Blaid Werdd yn gwrthwynebu’r duedd tuag at ysgolion, ysbytai, cynghorau a charchardai mwy, a meddygfeydd a Swyddfeydd Post wedi eu canoli’n fwy. Caiff llawer o’r hyn a elwir yn arbedion effeithiolrwydd eu prynu ar gost gymdeithasol uchel: unigedd, diffyg hygyrchedd, amhersonoldeb, pellter. Maent hefyd yn gwneud ein cymunedau yn llai abl i ymdopi â newid.
Mae’n rhaid i gymunedau a gwasanaethau fod ar raddfa ddynol. Mae gwasanaethau lleol o ansawdd yn llawer pwysicach na chael dewis ffug rhwng nifer o rai pell i ffwrdd. Y tlawd a’r bregus sy’n dioddef fwyaf pan fo gwasanaethau ymhell i ffwrdd neu’n rhy ddrud. Mae gwasanaethau cyhoeddus da yn cynnal gwead cymdeithas ac mae eu tanseilio yn effeithio arnom ni i gyd.
Byddem yn: 

· Ailagor y Swyddfeydd Post hynny y mae polisi cyfeiliornus y Llywodraeth wedi eu cau, ac yn datblygu model cynaliadwy ar gyfer eu twf i’r dyfodol, gan gydnabod eu pwysigrwydd mewn cymunedau.

· Annog sector ariannol newydd, lleol a chydfuddiannol, yn seiliedig ar ymddiriedaeth yn hytrach na barusrwydd, ac yn cynnwys banciau cymunedol, undebau credyd, systemau cyfnewid lleol ac arian lleol. 

· Cefnogi siopau lleol drwy bolisïau cynllunio yn cynnwys ardaloedd cadwraeth busnes, gan sicrhau bod siopau sylfaenol ar gael o fewn pellter cerdded ym mhob ardal drefol a chyfyngu ar rym archfarchnadoedd.

· Cadw ysgolion a llyfrgelloedd llai lleol yn ogystal ag ysbytai a chyfleusterau iechyd eraill.

· Sicrhau bod cludiant cyhoeddus yn darparu mynediad i gyfleusterau lleol.

· Cefnogi marchnadoedd lleol fel bod bwyd lleol ar gael.

Cludiant
Lleihau dibyniaeth ar geir
Mae polisi’r Blaid Werdd yn anelu at leihau’r angen i deithio tra’n cynyddu hygyrchedd cludiant cyhoeddus. Yn ddelfrydol dylai’r rhan fwyaf ohonom allu cerdded i’r gwaith, i ysgolion lleol ac i siopau lleol. Mae creu economïau lleol cryf yn hanfodol ar gyfer hyn oherwydd y bydd yn golygu bod angen i bobl deithio llai. Mae angen buddsoddiad llawer mwy mewn cludiant cyhoeddus hefyd i sicrhau hygyrchedd i bawb, waeth beth fo’u hoed, cyfoeth neu anabledd. 

Byddem yn: 
· Rhoi terfyn gwirioneddol ar adeiladu ffyrdd newydd a gwelliannau cynyddol mewn ffyrdd, ac eithrio pryderon gwirioneddol am ddiogelwch.
· Atal ehangu maes awyr Caerdydd neu unrhyw rai eraill. 
· Rhoi’r gorau i gyswllt awyr cymorthdaledig y gogledd, gan ailfuddsoddi mewn gwell gwasanaethau rheilffordd a bws.
Hyrwyddo diogelwch a chynaliadwyedd 

Mae cludiant cyhoeddus Cymru yn annatblygedig ac ni all ymdopi ag anghenion Cymru gynaliadwy ar gyfer y dyfodol. Mae prinder llwybrau rheilffordd o fewn Cymru ac angen am ddewisiadau eraill yn lle cludiant ceir ac awyr. Mae’n annerbyniol nad yw’n bosibl ar hyn o bryd i deithio o Dde i Ogledd Cymru ar y rheilffordd o fewn y wlad. 

Bydd buddsoddi mewn cludiant cyhoeddus yn cryfhau cymunedau, hyrwyddo mwy o werthfawrogiad o le, lleihau troseddi, gwella iechyd y boblogaeth a lleihau marwolaethau traffig.  Byddai’r Gwyrddion yn galw am:

· Greu Awdurdod Cludiant Teithwyr i Gymru i gyflenwi rhwydwaith cludiant cyhoeddus gwirioneddol integredig sy’n hygyrch i bawb, yn rheoli prisiau teithio a phenderfynu ar lwybrau teithio.
· Mae rhwydwaith bws Traws Cambria yn ceisio bod yn bopeth i bawb, heb lwyddo i annog teithio pellter hir. Mae angen cefnogaeth briodol ar wasanaethau bysiau gwledig lleol yn ogystal â datblygu rhwydwaith o fysiau cyflym o ansawdd uchel.

· Cyswllt rheilffordd newydd Gogledd-De yng Nghymru gan ddefnyddio gwelyau rheilffordd presennol lle mae hynny’n bosibl. Byddem yn dynodi ac yn gwarchod llwybr arfaethedig i’w ddatblygu.
· Trydaneiddio rheilffyrdd Caerdydd a’r Cymoedd i fod yn system fodern sy’n teithio’n gyflym. Mae trydaneiddio rheilffordd y Great Western yr holl ffordd i Orllewin Cymru yn hanfodol.
· Gwasanaeth bob awr rhwng Aberystwyth ac Amwythig.
· Darparu cludiant lleol fforddiadwy, rhatach y gall pobl anabl ei ddefnyddio drwy fuddsoddi mewn bysiau a sybsideiddio rhai gwasanaethau. 

· Tocynnau gyda mwy o ddisgownt ar siwrneiau llai prysur i’r rheiny ar gyflog isel.

· Cefnogi cludiant lleol am ddim i bensiynwyr.

· Dod â gwasanaethau rheilffordd yn ôl i berchnogaeth gyhoeddus. 

I annog cerdded a beicio ar siwrneiau byrion a gwella diogelwch ar y ffyrdd byddem yn: 

· Lleihau terfynau cyflymder (e.e. i 20mya mewn ardaloedd adeiledig, yn cynnwys pentrefi).

· Gwneud strydoedd yn ddiogel drwy eu gwneud yn fannau cyhoeddus eto. Cynllunio ar gyfer datblygiadau defnydd cymysg lle mae siopau, tai a busnesau wedi eu lleoli’n agos at ei gilydd ac wedi eu cysylltu gan bafinau a llwybrau beicio.

· Cyflwyno cynllunio fel Parthau Cartrefi, Llwybrau Diogel i’r Ysgol a  phedestrianeiddio.



Cymunedau Cryf
Mae cymunedau’n rhoi cefnogaeth i bobl ac yn gwella ansawdd bywyd.  I wella diogelwch ein cymunedau byddem yn: 
· Rhoi gwell pethau i bobl ifanc eu gwneud drwy gynyddu gwariant ar wasanaethau ieuenctid awdurdodau lleol, gan sicrhau mynediad at gyfleusterau o safon ar gyfer cerddoriaeth, celfyddyd, drama, dawns, chwaraeon a chlybiau ieuenctid.

· Gwella dyluniad ein dinasoedd i ddarparu strydoedd a mannau cyhoeddus mwy diogel.

· Sicrhau bod datblygiadau’r dyfodol wedi eu hintegreiddio â chludiant cynaliadwy, yn hytrach na dibynnu ar geir.

· Darparu cyllid digonol ar gyfer Llochesi i Fenywod i’r rhai sy’n dioddef o drais yn y cartref. 
· Atgyweirio’r niwed i gyfleusterau a mannau cyhoeddus yn fuan ar ôl i drosedd ddigwydd. 
Mae pobl ifanc yn chwarae rhan bwysig yn ein cymuned ac mae gan y Blaid Werdd bolisïau sy’n cydnabod y bydd eu cefnogi yn cryfhau ein cymunedau:

· Bydd cynllun Cyngor Gweithredol Pobl Ifanc ledled Cymru yn rhoi rheolaeth weithredol i gynrychiolwyr 11–17 oed (wedi eu hethol gan etholwyr 11–18 oed) dros ran fach o gyllideb eu cyngor lleol (£25,000), a fydd yn gronfa ieuenctid benodol.

· Creu Canolfannau Pobl Ifanc. Mannau penodedig lle y gall pobl ifanc gwrdd a bod yn greadigol. Byddai’r canolfannau hefyd yn cynnig mynediad at wybodaeth a chefnogaeth arbenigol i arddegwyr mewn anhawster.

· Creu corff cenedlaethol arweiniol i reoleiddio clybiau ieuenctid a’r Canolfannau Pobl Ifanc.

· Dylai pob person ifanc dan 18 oed sydd mewn addysg amser llawn fod â hawl i docynnau am ddim ar fysiau ar amserau llai prysur er mwyn annog defnyddio cludiant cyhoeddus mewn pobl ifanc yn gynnar gyda’r bwriad o wneud hynny’n ymddygiad am oes.


Dinasyddion
Fel dinasyddion rydym yn meddwl am les pawb ac am y dyfodol, nid dim ond yr hyn yr ydym ni’n gredu sy’n dda i ni’n hunain nawr. Mae creu cymdeithas deg a chynaliadwy yn waith i lywodraeth ar bob lefel – ond mae hefyd yn waith i ni fel dinasyddion. 

Pryder arbennig i’r Blaid Werdd yw parchu hawl cenedlaethau dinasyddion y dyfodol i beidio â bod dan anfantais oherwydd niwed y mae’r genhedlaeth hon yn ei wneud i’r amgylchedd. 

Mae’n rhaid i ni hefyd gefnogi undod rhwng cenedlaethau’r presennol, rhwng yr ifanc a’r hen. 

Hyrwyddo cydraddoldeb, dathlu amrywioldeb
Mae’r Blaid Werdd yn anelu at drin pawb yn gyfartal ac yn deg. Byddwn yn gweithio i sicrhau parch i bawb waeth beth fo’u hethnigrwydd, cenedl, oed, cred neu ddiffyg cred grefyddol, gogwydd rhywiol, dosbarth, maint, anabledd neu statws arall. 

Byddem yn: 

· Ymgyrchu am ymdrin â throseddau homoffobig, transffobig a hiliol, a throseddau yn erbyn pobl anabl, yn cynnwys pobl ag anableddau dysgu, yn effeithiol ac yn yr un modd â throseddau hiliol.

· Gwrthwynebu gostyngiadau mewn gwaith hyrwyddo iechyd i atal afiechydon a drosglwyddir yn rhywiol ac ymgyrchu yn erbyn toriadau yn y gyllideb AIDS/HIV.

· Gwrthwynebu pob hepgor o gyfreithiau cydraddoldeb a chamwahaniaethu gan sefydliadau crefyddol a chael gwared â thriniaeth arbennig sy’n caniatáu i ysgolion ffydd hyrwyddo homoffobia ar sail crefydd.

· Darparu hyfforddiant cynhwysfawr i athrawon a staff addysg ar bob agwedd o faterion amrywioldeb a chynhwysiant; ysgolion i hyrwyddo cyfle cyfartal yn eu gweithdrefnau gwrthfwlio a materion cydraddoldeb i gael eu monitro wrth recriwtio athrawon.

Ymhlith ein polisïau craidd mewn meysydd eraill o wahaniaethu, byddem yn gweithio i: 

· Gryfhau’r strategaethau presennol i fynd i’r afael â thrais yn erbyn menywod, yn cynnwys trais yn y cartref, trais rhywiol, camdrin rhywiol a masnachu.

· Sicrhau y gweithredir yn effeithiol i atal gwahaniaethu yn erbyn pobl anabl.

· Rhoi terfyn ar waradwyddo pobl â phroblemau iechyd meddwl, yn cynnwys gwahaniaethu mewn cyflogaeth.

· Gweithio’n egnïol tuag at sicrhau bod pob lefel o Lywodraeth yn cynrychioli amrywioldeb y poblogaethau y maent yn gweithio iddynt.
Mae ein polisi ynni ni’n fwy na dim ond y gorau o ran newid hinsawdd – mae hefyd yn cynhyrchu mwy o swyddi:


Nifer o swyddi a grëir fesul terawatt awr gan bob ffynhonell ynni:


Gwynt�
918–2400�
�
Glo�
370�
�
Nwy ac olew�
250–265�
�
Niwclear�
75�
�
Byddai ein cynigion ni ar gyfer inswleiddio a mesurau effeithlonrwydd ynni eraill hefyd yn creu swyddi sefydlog i filoedd o bobl.  

